
Qobustan rayonu İcra hakimiyyəti başçısının 2017-ci  ilin birinci yarısının  sosial-iqtisadi inkişafının yekunları və qarşıda duran vəzifələrə  dair
HESABATI
 Hörmətli müşavirə iştirakçıları!
  Məlumunuz olduğu kimi 12 iyul 2017-ci il tarixdə möhtərəm Prezidentimiz İlham Əliyev cənablarının sədrliyi ilə Nazirlər Kabinetinin 2017-ci ilin birinci yarısının  sosial-iqtisadi inkişafının yekunları və qarşıda duran vəzifələrlə əlaqədar geniş iclası keçirilmişdir. İclasda altı ayda ölkəmizdə görülən işlərə yekun vurulmuş, eyni zamanda, görüləcək işlərlə bağlı tapşırıqlar verilmişdir. İclasın gedişini hər biriniz izləmisiniz. Mən bəzi məsələlərə diqqətinizi bir daha yönəltmək istərdim.
İclasda cənab Prezident bildirmişdir ki,  bütövlükdə Azərbaycan 2017-ci ilin birinci yarısında uğurla inkişaf edib, qarşıda duran bütün vəzifələr icra olunub, ölkəmiz daha da güclənib və beynəlxalq əlaqələrimiz daha da dərinləşib.Qeyd olunmuşdur ki, 2017-ci ildə dünyada çox təhlükəli meyillər daha da güclənir. Həm  bizim bölgəmizdə, həm dünyada narahatedici məqamlar kifayət qədər çoxdur. Müharibələr, münaqişələr, qanlı toqquşmalar, böhranlar - əfsuslar olsun ki, bugünkü beynəlxalq mənzərənin əlamətləridir.  Azərbaycan isə uğurla inkişaf edir. Azərbaycanda sabitlik möhkəmlənir. Sabitliyin mənbəyi  Azərbaycan xalqıdır, xalq-iqtidar birliyidir.

Azərbaycanda  bütün sosial-iqtisadi məsələlər uğurla öz həllini tapır, ölkəmizdə təhlükəsizlik tədbirləri yüksək səviyyədədir. Azərbaycan bu bölgədə və dünyada sabitlik  məkanı kimi tanınır. Əlbəttə ki,  belə bir şəraitdə həm investisiyaların qoyuluşu üçün maraq göstərilir, eyni zamanda, xalqımız rahat yaşayır, əhalimizin rifah halı yaxşılaşır. Azərbaycan  xalqı öz gələcəyini təhlükəsizlik, əmin-amanlıq şəraitində qurur.

Bu il ölkəmizdə bir neçə mötəbər beynəlxalq tədbir keçirilmişdir. Bakıda keçirilən V Qlobal Forum dünya miqyasında çox dəyərli, səviyyəli bir tədbirdir. 

Bu il ilk dəfə olaraq Azərbaycanda IV Mədəniyyətlərarası Dialoq Forumu keçirilmişdir. Bu ilki tədbirdə Azərbaycanla bərabər dünyanın altı aparıcı beynəlxalq təşkilatı Forumun təşkilatçısı kimi çıxış etmişdir. Forumda aparılmış müzakirələr və qəbul edilmiş qərarlar multikulturalizm dəyərlərinin möhkəmlənməsinə xidmət edir. Azərbaycan  Forum çərçivəsində bir daha multikulturalizmin mərkəzlərindən biri kimi qeyd olunmuşdur.
Bu il Bakıda IV İslam Həmrəyliyi Oyunları keçirilmişdir. Bu da qlobal bir tədbirdir. Yüksək səviyyədə keçirilən həm Avropa Oyunları, həm İslam Həmrəyliyi Oyunları zamanı minlərlə idmançı, qonaq bizim gözəl Bakı ilə tanış olub, şəhərimizə, ölkəmizə heyran qalıb. Azərbaycan milli komandası bu Oyunlarda birinci yeri tuta bilmişdir. Bu da bir daha onu göstərir ki,  Azərbaycan güclü idman dövlətidir. 
Bu il Bakıda 24-cü Xəzər neft-qaz sərgi və konfransı keçirilmişdir. Bu sərgi və konfrans dünya miqyasında enerji sektorunda seçilmiş tədbirlərdən biridir. 
Ölkəmizdə keçirilmiş bu tədbirlər, Azərbaycanın dünyadakı rolunu, inkişafını, ölkəmizə beynəlxalq aləmin, aparıcı dövlətlərin hörmətini, rəğbətini göstərir.

Cənab Prezident xüsusilə qeyd etmişdir ki, bizim xarici siyasətimizin əsas məsələsi Ermənistan-Azərbaycan, Dağlıq Qarabağ münaqişəsidir. Əfsuslar  olsun ki, bu ilin birinci yarısında bu istiqamətdə - danışıqlar istiqamətində heç bir nəticə əldə edilməmişdir. Bununla  bərabər, hesab edirəm ki, 2017-ci ildə münaqişənin həlli ilə bağlı önəmli hadisələr də baş vermişdir və Azərbaycanın haqlı mövqeyi daha da böyük dəyər qazanmışdır.

Cənab Prezident vurğulamışdır ki, bu il də hərbi potensialımızın gücləndirilməsinə böyük diqqət göstərmişik. Yeni  silahlar, ən müasir texnika alınır. Bu günün özündə biz işğal edilmiş torpaqlarda istənilən hədəfi məhv edə bilərik. Yoxsul Ermənistandan fərqli olaraq, biz bütün hərbi texnikanı öz hesabımıza alırıq və Azərbaycanda da bu texnikanı istehsal edirik. Bu il Azərbaycanda iki yeni hərbi zavod fəaliyyətə başlamışdır. Bu gün Azərbaycan həm özünü böyük dərəcədə silah-sursatlarla təmin edir, eyni zamanda, xarici ölkələrə də ixrac edir.

Sahibkarlıq məsələlərinə toxunan cənab Prezident bildirmişdir ki, bu gün Azərbaycanda yaratdığımız şərait nəticəsində yüzlərlə, minlərlə sahibkar öz fəaliyyətini genişləndirir. Bizim sahibkarlarımız böyük imkanlara malikdirlər.  Sahibkarların sosial məsuliyyəti də yüksək səviyyədə olmalıdır.
Cənab Prezident vurğulamışdır ki, qeyri-neft iqtisadiyyatımızda 1,7 faiz artım bizim apardığımız  iqtisadi islahatların nəticəsidir. Qeyri-neft sənayesində artım 4,4 faizdir. Bu bir daha göstərir ki,  islahatlar və aparılan siyasət öz nəticəsini verir.

Demək olar ki, bütün ölkələrdə sərmayə qoyuluşları azaldığı halda ölkəmizin iqtisadiyyatına 5 milyard dollar sərmayə qoyulub. Bu isə ölkəmizdə yaradılmış sabitliyin nəticəsində baş verir.

Bu il ölkəmizdə 122 min yeni iş yeri açılmışdır ki, onlardan 101 mini daimi iş yerləridir. Xarici ticarət dövriyyəsinin göstəriciləri də müsbətdir. Bu ilin  altı ayında ixrac 36 faiz artıb. Sevindirici haldır ki,  qeyri-neft ixracı altı ayda 27 faiz artıb. Kənd təsərrüfatında da 2,2 faiz artım əldə edilmişdir.
Azərbaycan adambaşına düşən valyuta ehtiyatlarının həcminə görə qabaqcıl ölkələr sırasındadır. Valyuta ehtiyatlarının dövlət xarici borcuna olan nisbəti də Azərbaycanı dünya miqyasında ön sıralara çıxarır. Valyuta ehtiyatları dövlət xarici borcundan 4-5 dəfə çoxdur.

Cənab Prezident qeyd etmişdir ki, taxılçılıqla bağlı məsələlər daim gündəlikdədir. Bu günə orta məhsuldarlıq 28,8 sentnerdir. Rayonlarda fərqli məhsuldarlığa dair məsələlərə toxunan cənab Prezident burada şübhəli məqamlar olduğunu bildirmiş və araşdırılması barədə göstəriş vermişdir. 
Rayonumuzun da adı burada 19 sentner olmaqla aşağı məhsuldarlıq olan rayonlar sırasında çəkilmişdir. Qeyd etməliyik ki, bizim verdiyimiz rəqəmlər tam reallığa əsaslanır və biçinin sonunadək 1 və ya 2 sentner artım olması gözlənilir. Bu isə rayonumuzun aran bölgəsinin daha çox təbii şərait nəticəsində ziyan çəkməsi ilə bağlıdır. 

Cənab Prezident  bölgələrdə investisiyaları cəlb etmək üçün icra başçılarına  fəal olmağı tapşırmışdır. Hər bir icra başçısının işinə, o cümlədən bu göstəriciyə görə qiymət veriləcəyini bildirmişdir. Qeyd edim ki, bu sahədə rayonumuzda müvafiq tədbirlər  görülməkdədir. İlkin hesablamalarımıza əsasən deyə bilərik ki, son 6 ildə rayonumuzda 5 milyon manatdan artıq özəl vəsait qoyulmuşdur.Bu məsələyə diqqət bundan sonra da tərəfimizdən artırılmalıdır. Belə ki, Qobustan şəhərində uşaq bağçası, Cəmcəmli, Şıxzahırlı, Xilmilli, Ərəbşalbaş kəndlərində ərazi nümayəndəlikləri üçün binalar, Xilmilli və Nabur kəndlərində məktəblərin qazanxana sisteminin yenidən qurulması, Dərəkənd kəndində içməli su şəbəkəsinin qurulması, Çuxanlı kəndinin içməli su təminatı, Ərəbşalbaş, Nabur, Cəmcəmli, Şıxzahırlı, Qurbançı, Ərəbşahverdi kəndlərinə gedən yollar, rayonda 3 xeyr-şər evi, 2 şadlıq sarayı, şəhərin “ferma yeri” adlanan hissəsinin qazlaşdırılması, Gənclər və İdman İdarəsinin akt zalının yenidən qurulması və ağır atletika zalının tikintisi, Xocalı qaçqını, şəhid anası Narxanım Məmmədova üçün 3 otaqlı evin tikintisi, 1 Qarabağ əlilinin evinin təmiri, Nabur kəndində 4 yataq əlili  üçün yaşayış evinin tikintisi, 10-dan artıq heyvandarlıq təsərrüfatlarının yaradılması, çoxsaylı kənd təsərrüfatı texnikalarının alınması hamısı özəl vəsaitlə olmuşdur.  Biz qeyd etdiyim kimi sahibkarlar tərəfindən investisiya qoyluşuna marağı artırmaq üçün yollar axtarmalıyıq. Rayonumuzda bütün sahələr sahibkarların üzünə açıqdır. Onlara bütün zəruri köməklikləri göstərməyə hazırıq. Hər bir aktiv bu məsələdə axtarışda olmalıdır. 
Hörmətli müşavirə iştirakçıları!

     Cənab Prezident bir daha bildirmişdir ki, “hər  bir dövlət məmurunu işə təyin edəndə verdiyim tapşırıqlar arasında bunlar da var ki, məmur təvazökar olmalı, xalqa xidmət etməli, xalqla bir yerdə olmalı, özünü xalqdan yuxarı tutmamalıdır. Məmur özü və onun ailə üzvləri təkəbbürlü davranmamalıdırlar. Ancaq buna baxmayaraq, bəzən hələ də görürük ki, həm məmurlar özlərini apara bilmirlər, kobud səhvlər buraxırlar və həm də ailə üzvləri hesab edirlər ki, onların xüsusi imtiyazı var. Azərbaycanda heç kimin heç bir imtiyazı yoxdur. Mən demişəm ki, o dövlət məmuru öz ailə üzvlərini idarə edə bilmirsə vəzifədən çıxarılacaq və belə də oldu. Azərbaycanda xuliqanlıqla, özbaşınalıqla məşğul olanlar cəzalandırılır və cəzalandırılmalıdır”. Bizim hər birimiz, rayonda çalışan hər bir məmur bundan nəticə çıxarmalı və nöqsanlara yol verməməlidirlər. 
  Hörmətli müşavirə iştirakçıları!       
      2017-ci ilin birinci yarısı rayonumuzda da inkişaf, yenilənmə dövrü kimi yadda qalmışdır. Görülmüş işlər barədə  çıxışlarda geniş məlumat veriləcəyini nəzərə alaraq mən ümumi şəkildə görülmüş işlər barədə qısa məlumat vermək istərdim. 
     2017-ci ilin birinci yarısında rayonun yerli gəlirləri üzrə mədaxil planı 1 milyon 234 min 300 manata qarşı 1 milyon 357 min  800 manat icra olunaraq  110,2  faiz yerinə yetirilmişdir. Fiziki şəxslərin əmək haqlarından gəlir vergisi 127,9 faiz icra edilmişdir. Hüquqi şəxslərin mənfəət vergisi 1,9 dəfə, hüquqi şəxslərin torpaq vergisi 3,5 dəfə, hüquqi şəxslərdən əmlak vergisi 10,5 dəfə,  dövlət rüsumu üzrə proqnoz göstəricisi  isə 2 dəfə atıqlaması ilə icra edilmişdir. Aksiz vergisi 2017-ci ilin birinci və ikinci rübündə planlaşdırılmadığı halda 20 min manat vergi daxil olmuşdur. Bununla yanaşı əlavə dəyər vergisi planı 64 faiz, sadələşmiş vergi 28,4 faiz, torpaq icarə haqqı 27,3 faiz, sair daxilolmalar isə 77,3 faiz kəsrlə icra edilmişdir. Növbəti aylarda bu tədiyyə növləri üzrə də planın tam şəkildə icrasına nail olmaq üçün müvafiq tədbirlər görülməlidir. Biz çalışmalıyıq ki, ilin sonunadək özümüzü daha çox yerli gəlirlərlə təmin edək.
      Rayon əhalisinin 100 faizi  fasiləsiz elektrik enerjisi ilə, 93 faizi isə təbii qazla təmin edilmişdir. Hesabat dövründə əhali tərəfindən istifadə edilmiş elektrik enerjisinin dəyəri 81,92 faiz ödənilmişdir ki, bu da ötən ilin müvafiq dövrü ilə müqayisədə 23,1 faiz çoxdur. Ümumilikdə bu ilin 6 ayında rayon üzrə istehlak edilmiş elektrik enerjisinin dəyəri 87,5 faiz toplanmışdır ki, bu da ötən ilə nisbətən 17,2 faiz çoxdur. Demək olar ki, bütün kəndlər üzrə elektrik təsərrüfatının yenidən qurulması və ya təmiri aparılır. Bununla yanaşı elektrik enerjisindən səmərəli istifadə olunması, israfçılığa yol verilməməsi üçün zəruri təbliğat işləri aparılmaqla yanaşı, müdaxilə hallarına qarşı da sərt tədbirlər görülür və bu tədbirlər bundan sonra da davam etdirilməlidir. 
      Bu ilin 6 ayında rayon üzrə istehlak olunmuş təbii qazın dəyəri 99,8 faiz ödənilmişdir. Ümumi itki 1 faiz təşkil edir ki, bu göstəriciyə görə Qobustan rayonu Respublikada qabaqcıl yer tutur. Baxılan dövrdə qaz xətlərində zəruri təmir işləri aparılmış və bu işlər hazırda davam edir.Lakin hələ də şəhərin mərkəzində və kəndlərdə kifayət qədər köhnə, korroziyaya uğramış qaz xətləri vardır ki, bu xətlər də planlaşdırılaraq dəyişdirilməlidir. Bütün qaz xətlərinin rənglənməsi başa çatdırılmalıdır. 
       Rayonumuz üçün, xüsusilə Qobustan şəhəri üçün uzun illər ən ağrılı, ən çətin problemlərdən biri içməli su ilə təminat məsələsi olmuşdur. Möhtərəm Prezidentimizin qayğısı nəticəsində  rayon əhalisi üçün taleyüklü bu problem də qətiyyətlə deyə bilərik ki, artıq arxada qalmışdır.  Bu sahədə həm iş baxımından, həm də dəyər baxımından çox böyük işlər görülmüşdür. 
   Son beş ildə bu sahəyə qoyulan vəsait 100 milyon manata yaxındır ki,  bu da rayonun illik büdcəsindən 30 dəfə artıqdır. 
   Həyata keçirilmiş layihələr nəticəsində təkcə son beş ildə rayon əhalisinin təxminən 46 faizinin içməli su ilə təminatı yaxşılaşdırılmışdır. 
     Qobustan şəhərinin su şəbəkəsi və kanalizasiya sisteminin qurulması ilə bağlı bəzi rəqəmlərə diqqətinizi çəkmək istərdim. Layihə çərçivəsində 59,5 km müxtəlif diametrli içməli su şəbəkəsi, 7,2 km magistral su xətti çəkilmiş, 233 ədəd su hidrantı, 1898 su sayğacı quraşdırılmışdır. Bundan əlavə  2 ədəd hər biri 1000 kub metr  tutuma malik su anbarları tikilmişdir.
     Təsi kəndində 6 ədəd quyu qazılaraq istifadəyə verilmiş, bunları birləşdirən 3 quyu evi tikilmiş, 1 km daşıyıcı xətt çəkilmişdir. Sutkada gücü 3500 ton olan təmizləyici stansiyanın tikintisi davam edir və bu tikintinin də noyabrın sonunadək istifadəyə verilməsi nəzərdə tutulur. 
      Kanalizasiya sahəsində 47,7 km müxtəlif diametrli kanalizasiya şəbəkəsi tikilmiş, 25,8 km kanalizasiya ev birləşməsi borusu çəkilmiş, 1052 ədəd 1000-lik, 108 ədəd 1500-lük kanalizasiya quyusu tikilmişdir. Bu sahədə hələ görüləcək işlər çoxdur və bu ilin sonunadək bütün məsələlər öz həllini tapacaqdır. 
      Qeyd edək ki, ötən ilin 6 ayı ilə müqayisədə Sukanal İdarəsənin xidmət etdiyi abonentlərin sayı da 2 dəfə artaraq 1450 abonentə çatmışdır, bu  rəqəm bir qədər də yüksələcəkdir. İlin sonunadək Qobustan şəhərində bütün yaşayış evləri 24 saat fasiləsiz içməli su ilə təmin ediləcəkdir. 
       Əlbəttə ki, yuxarıda sadaladığımız, uzun illər xəyal kimi görünən nəhəng işlərin görülməsi cənab Prezidentin daim xalqın yanında olmasının, onun problemləri ilə yaşamasının bir nümunəsidir. Əhali ilə keçirilən çoxsaylı görüşlərdə, ağsaqqallarla aparılan söhbətlərdə hamı cənab Prezidentə minnətdarlıq hisslərini ifadə edir. Biz Qobustanlılar hər birimiz  cənab Prezidentə bu diqqət və qayğıya görə dərin minnətdarlığımızı bildiririk. 
       Hörmətli müşavirə iştirakçıları!

   Rayonumuzda əhalinin sosial müdafiəsi, məşğulluq məsələləri diqqətdə saxlanılır. Bu ilin birinci yarısında möhtərəm Prezidentin tapşırığı ilə açılmış iş yerlərində 207 nəfər müvafiq işlə təmin olunmuşdur ki, bunlardan 15-i qadınlardır.Ümumilkdə hesabat dövründə Məşğulluq Mərkəzi tərəfindən 308 nəfər işlə təmin olunmuşdur ki, onların 42 nəfərini qadınlar təşkil edir. 
 Ümumilikdə 2017-ci ilin 6 ayında rayonda ilkin məlumata görə 1486 yeni iş yeri açılmışdır ki, bunlardan 448-i daimi iş yerləridir.Daimi iş yerlərinin 99,5 faizi fiziki şəxslər tərəfindən yaradılmışdır. 

Novruz bayramı ərəfəsində Heydər Əliyev Fondu tərəfindən 629 aztəminatlı ailəyə, Rayon İcra Hakimiyyəti tərəfindən isə Novruz və Ramazan bayramının hər birində 520 ailəyə bayram sovqatı verilmişdir. 
Rayonun Nabur kəndində daxili imkanlar hesabına Kərimova Zümrüd Məhəmməd qızı üçün 3 otaqlı yaşayış evinin tikintisi başa çatdırılmış, dam örtüyü vurulmuş, son tamamlama işləri aparılır. 

 Əmək və Əhalinin Sosial Müdafiəsi Nazirliyi tərəfindən rayonumuzda 3 Qarabağ əlili və 1 şəhid ailəsi üçün fərdi mənzillərin tikintisi başa çatdırılsa da hələ ki, istifadəyə verilməmişdir. Tamamlama işlərində ləngiməyə yol verilir. Yəqin ki, yaxın vaxtlarda evlərin istifadəyə verilməsi təmin olunacaqdır.
Azərbaycan Respublikası Fövqəladə Hallar Nazirliyi tərəfindən Təklə və Təklə Mirzəbaba kəndlərində evləri təbii fəlakət nəticəsində uçmuş 1 vətəndaş üçün  fərdi yaşayış evi tikilir.

Əhalinin sağlamlığının qorunması möhtərəm Prezidentimizin daim diqqət mərkəzində saxlanılır. Ənənəvi olaraq bu il də əhalinin kütləvi tibbi müayinəsi aparılmışdır. 
Ümumilikdə 23054 nəfər tibbi müayinədən keçirilmiş, 3132 nəfər ambulator, 91 nəfər  stasionar  müalicəyə cəlb edilmiş, 11 nəfər pulsuz cərrahiyyə əməliyyatı olunmuşdur. 
95 nəfərə isə göndəriş verilərək Bakı şəhərinə müayinə və müalicə üçün göndərilmişdir. Bütün bu diqqət və qayğı əhali tərəfindən minnətdarlıqla qarşılanır və çox mühüm əhəmiyyətə malikdir. 
     Hörmətli müşavirə iştirakçıları!
Rayonumuzda tikinti-quruculuq abadlıq işləri də uğurla davam edir. Qobustan şəhərində “Kapitalbank”ın filialı üçün inzibati binanın, Cəmcəmli kəndində tibb məntəqəsinin tikintisi tamamlanmış, yaxın vaxtlarda istifadəyə veriləcəkdir. Qobustan şəhərində 624 şagird yerlik 3 mərtəbəli məktəb binasının, 50 çarpayılıq xəstəxana binasının tikintisi davam edir.

Cəzaçəkmə müəssisələrindən azad olunmuş şəxslər üçün 50 yerlik sosial adaptasiya mərkəzinin tikintisi başa çatmışdır. 
Bu il cənab Prezidentin tapşırığına əsasən 3 ədəd birmərtəbəli, 9 ədəd 2 mərtəbəli binaların təmiri işlərinə başlanılmışdır. Artıq işlərin xeyli hissəsi görülmüşdür. Əlbəttə ki, rayonun iqlim şəraiti nəzərə alınaraq təmir işləri sürətləndirilməlidir. Avqust ayının sonunadək biz işlərin çox hissəsini başa çatdırmalıyıq. 
Daxili imkanlar hesabına Qobustan şəhərində 2 mərtəbəli 100 yerlik uşaq  bağçasının tikintisi başa çatdırılmışdır. Heydər Əliyev Parkında təmir işləri davam edir. 

Qobustan şəhərində bu ilin 6 ayı ərzində şəhər küçələrinin abadlaşdırılması və asfaltlaşması istiqamətində mühüm işlər görülmüşdür. Bildiyiniz kimi, su və kanalizasiya çəkilişi ilə əlaqədar olaraq şəhərin bütün küçələri tamamilə dağıdılmışdır, lakin son 2 ayda demək olar ki, şəhər küçələrinin 70 faizinə tam asfalt örtüyü vurulmuşdur və bu iş davam etdirilir. 
Bundan əlavə şəhərin Yeni Massiv ərazisinə 1,2 km uzunluqda, 12 sm qalınlıqda  6720 kv.m yüksək keyfiyyətli asfalt yol çəkilmişdir. Kənddaxili yolların çəkilişi istiqamətində də ciddi işlər görülmüşdür. 
Daxili imkanlar hesabına Cəmcəmli kəndinə 8 km, Qurbançı kəndinə 8 km qara örtüklü yol çəkilmişdir. Hazırda Ərəbqədim kəndinə gedən yolun təmiri istiqamətində işlər aparılır. Təəssüflər olsun ki, həmin kəndin aktivlərinin bu sahədə təşəbbüsü bir qədər  aşağı səviyyədədir.    
“7 saylı Yol İstismarı” MMC tərəfindən bu ilin 6 ayında Təklə-Sündü-Xilmilli yolunda yol nişanları quraşdırılmış, dəmir-beton siqnal dirəkləri basdırılaraq rənglənmiş, yolun xətlənməsi işləri görülmüşdür. 

 Məlumunuz olduğu kimi, bu ilin may və iyun aylarında bizim Poladlı kəndində Pirsaat çayının daşması və Şıxzahırlı  kəndində dolu düşməsi nəticəsində yol təsərrüfatına və elektrik xətlərinə ciddi ziyan dəydi. Qısa müddət ərzində  Poladlı kəndində Pirsaat çayı üzərindəki körpü tam möhkəmləndirildi, sıradan çıxmış elektrik xətləri və sayğacları, qaz xətləri bərpa olundu. Şıxzahırlı kəndində təbii ziyan daha çox olmuşdur.  Daxili imkanlar hesabına kəndə gedən 2 km yol, 2 körpü yenidən bərpa edildi, elektrik xətlərində olan qəzalar aradan qaldırıldı,  demək olar ki, kənddaxili bütün yollar, əkin sahələrinə gedən yollar qaydaya salındı, 2 bulaq kompleksi isə bərpa edildi. Bununla əlaqədar Şıxzahırlı kənd ağsaqqalları tərəfindən rayon İcra hakimiyyətinə minnətdarlıq məktubu daxil olub. Məktubda kənd ağsaqqalları Ölkə Prezidentinə xüsusi minnətdarlıqlarını ifadə edirlər.

Şıxzahırlı və Poladlı kəndləri ilə yanaşı,  Qobustan şəhərində də  su ötürücüləri olmadığı üçün 30-dan artıq evi həmin dövrdə su basmışdır. Bununla əlaqədar olaraq Rayon İcra Hakimiyyəti tərəfindən Kommunal Müəssisələr Kombinatının, Fövqəladə Hallar Nazirliyinin texnikaları cəlb edilməklə həmin evlərdən suların çəkilməsinə nail olunmuşdur. 
Belə halların baş verməməsi üçün Heydər Əliyev prospektində və Şikar Şikarov küçəsində suötürücü kanallar təmizlənmiş, daxili imkanlar hesabına  ümumilikdə 1 km-dək sel sularını ötürmək üçün kanal qurulmuşdur. 
Sel sularının əhalinin evlərinə daxil olmasının səbəblərindən biri də bəzi vətəndaşların suötürücü kanalları bağlaması olmuşdur. Bununla əlaqədar olaraq 2 şəhər sakininin qanunsuz hasarları sökülmüşdür. Bütün bu məsələlər nəzarətdə saxlanılmalıdır. Biz Qobustan şəhərində yağış sularının ötürülməsi məqsədilə vahid sistemin qurulmasına çalışmalıyıq.  

Hesabat dövründə poçt və rabitə sahəsində bir sıra işlər görülmüşdür.Rayon üzrə mövcud olan 12 poçt şöbəsindən 8-i kompüterləşdirilərək Mərkəzi Bankın şəbəkəsinə qoşulmuşdur. Bu da imkan verir ki, həmin kəndlərdə yaşayan əhali rayon mərkəzinə gəlmədən bütün ödənişlərini aparsınlar və eləcə də digər xidmətlərdən faydalansınlar. Əlbəttə ki, bu da əhali arasında böyük razılıqla qarşılanır.  Poçt filialı üzrə plan tapşırığı 6 ayda 108 faiz yerinə yetirilmişdir.

Telekommunikasiya Qovşağı üzrə tarif gəliri  105,7 faiz icra olunmuşdur. Rabitə xidmətinin keyfiyyətinin yaxşılaşdırılması üçün Qobustan şəhərində, Cəyirli, Cəmcəmli və Təklə kəndlərində bir sıra təmir işləri aparılmışdır. 

Hörmətli müşavirə iştirakçıları!
Yaşıllıqlarla bağlı rayonumuzda müvafiq tədbirlər görülür. Bu ilin birinci yarısında  Qobustan şəhərində 1000-dən artıq  müxtəlif növ ağac, 1200 ədəd qızılgül əkilmişdir.     

Eyni zamanda Cəngi kəndində salınan parkda 3000-dək nar, zeytun və qızılgül kolları əkilmiş, suvarma sistemi qurulmuşdur. 

Rayonun Təklə Mirzəbaba və Cəyirli kəndlərində yol kənarlarında 100-dək müxtəlif növ ağaclar əkilmişdir. Bu ənənə bütün kəndlərdə də davam etdirilməlidir. 
Yaşayış məntəqələrinin təmiz saxlanılması çox vacibdir. Çox təəssüflər olsun ki, kəndlərin əksəriyyətində bu vaxtadək poliqonlar yaradılmamışdır. Artıq bu işə başlanılmışdır. Təkcə rayon mərkəzinin deyil, rayonun bütün yaşayış məntəqələrində təmizliyə, sanitariya və gigiyena qaydalarına əməl olunması məqsədilə tərəfimizdən Azərbaycan Respublikası Ekologiya və Təbii Sərvətlər Nazirliyi qarşısında məsələ qaldırılmış, həmin təşkilatın ayırdığı nümayəndənin iştirakı ilə hər bir yaşayış məntəqəsi üzrə poliqon yerləri ayrılmışdır. Bu məsələ nəzarətdə saxlanılmalıdır.Kəndlərdə tullantıların poliqonlara toplanılması, poliqonların mövcud normativlərə uyğun qurulması təmin edilməlidir.

Eyni zamanda İDEA İctimai Birliyinin təşəbbüsü ilə tullantıların idarə edilməsi və təkrar emal edilməsi, təbiətə atılan tullantıların toplanaraq təhvil verilməsi məqsədilə İcra hakimiyyətində müvafiq Qərargah yaradılmış, ərazilər üzrə məsul şəxslər müəyyənləşdirilmişdir. Artıq rayon üzrə 5,2 ton kağız və 1,55 ton plastik tullantı toplanmış , 4 ton kağız isə təhvil verilmişdir. Bu məsələdə bütün idarə, müəssisə və təşkilatlar, ərazi nümayəndələri, aidiyyəti şəxslər fəal olmalıdırlar. Xüsusilə gənclərin bu layihəyə dəstəyi gücləndirilməlidir.
  2017-ci ilin ikinci rübündə rayonumuzun idman sahəsində də bir sıra uğurlar qazanılmışdır. Belə ki, rayon idmançıları 2 beynəlxalq, 13 respublika, 18 zona yarışında iştirak etmiş, bu yarışlara qatılmış 411 idmançı rayonumuzu təmsil etmişdir. Ümumilikdə keçirilən yarışlarda 45-i qızıl olmaqla, 113 dəst medal qazanılmışdır.
    Hörmətli müşavirə iştirakçıları!

Məlumunuz olduğu kimi rayonumuz aqrar rayondur.2017-ci ilin məhsulu üçün 27173 ha sahədə əkin aparılmışdır  ki, bundan 16192 ha buğda, 9557 ha payızlıq, 434 ha yazlıq arpa, 990 ha isə yazlıq əkinlərdir. 

Əkin sahələrinin siçanabənzər gəmiricilərdən qorunması məqsədilə cari ildə ciddi tədbirlər həyata keçirilmiş, 12093 ha sahədə mübarizə tədbirləri aparılmışdır.
Eyni zamanda yoluxmanı aradan qaldırmaq, növbəti ildə yüksək məhsuldarlıq əldə etmək üçün əkin altında olmayan bütün əkinə yararlı torpaq sahələrinin tam şəkildə şumlanması işi davam etdirilmişdir. 17 iyul 2017-ci il tarixə 7400 ha sahədə dondurma və yaz şumu çıxarılmışdır.  
Artıq rayonda biçin işləri gedir. 6019 ha sahədə buğda, 7190 ha sahədə isə arpa biçini başa çatdırılmışdır. 
Hektara məhsuldarlıq buğda sahəsi üzrə məhsuldarlıq 19,0, arpa sahəsi üzrə isə 18,4 sentner təşkil etmişdir. Məhsuldarlığın ötən illə müqayisədə aşağı düşməsinin əsas səbəblərindən biri hava şəraitinin əlverişli keçməməsi, rayonun əsasən aran sahəsinin bu ilin iyun ayının 1-də dolu və leysan yağışlarına məruz qalmasıdır. Qeyd edək ki, rayon əkinlərinin bununla əlaqədar olaraq ümumilikdə 1081,0 hektarı tamamilə məhv olmuş, digər sahələrdə isə məhsuldarlığın aşağı düşməsinə gətirib çıxarmışdır. Müşahidələr deməyə əsas verir ki, rayonun əkinlərinin daha çox yerləşdiyi ərazilərdə daha yüksək məhsuldarlıq əldə ediləcəkdir. 
Növbəti ilin əkini üçün artıq bizim 7400 hektardan artıq ərazimiz hazırdır. Biz çalışmalıyıq ki, digər sahələrdə biçildikdən sonra şumlanaraq hazır vəziyyətə gətirilsin. Ötən il bütün ərazilərin məhv olma təhlükəsinin qarşısını biz ümumi səfərbər olaraq vaxtında ala bildik. Siçanabənzər gəmiricilərlə mübarizə gündəlik nəzarətdə saxlanılmalıdır.
Rayonumuzda əkinlərin suvarılması məqsədilə bir sıra tədbirlər nəzərdə tutulur. Azərbaycan Respublikası Prezidentinin sərəncamına əsasən ayrılmış vəsait hesabına Meliorasiya və Su Təsərrüfatı Açıq Səhmdar Cəmiyyəti tərəfindən Xilmilli və Təklə Mirzəbaba kəndlərinin hər birində subartezian quyusu qazılmış, yaxın vaxtlarda istifadəyə veriləcəkdir.Ərəbşalbaş və Bədəlli kəndlərinin hər birində 1 ədəd subartezian quyusunun qazılması nəzərdə tutulur.
  Rayonumuzun Qaracüzlü kəndi ərazisində 1000 ha sahədə Aqropark yaradılması istiqamətində işlər davam etdirilir.
Təyinat dəyişikliyi ilə əlaqədar ilikin sənədləşmə işləri aparılır. 400 hektardan artıq sahədə şum çıxarılmış, 20 km uzunluqda yolun çəkilməsi istiqamətində işlərə başlanılmışdır.

Hesabat dövründə ötən ilin müvafiq dövrünə nisbətən iri buynuzlu mal-qaranın baş sayı 0,3 faiz artaraq 30592 başa, o cümlədən inək və camışların baş sayı 1 faiz artaraq 11510 başa çatmışdır. Qoyun və keçilərin baş sayı 0,2 faiz artaraq 190714 baş olmuşdur.Quşların baş sayı 1 faiz artaraq 87982 başa çatmışdır.Onu da qeyd edək ki, ötən 6 ayda Qobustan şəhərində sahibkar tərəfindən 10 min başdan artıq quş saxlanılması təşkil edilmişdir.  

Baxılan dövrdə ət istehsalı 1,5 faiz, süd istehsalı 1,4 faiz, yumurta və yun istehsalı 1,4 faiz artmışdır.
Heyvandarlıqda cins tərkibinin yaxşılaşdırılması işlərinin mövcud vəziyyəti də bizi qane etmir bu sahəyə diqqət artırılmalıdır. Yenə də  naxırlarda məhsuldar olmayan buğalara rast gəlinir. Süni mayalama işinə nəzarət artırılmalıdır. 

     Hörmətli müşavirə iştirakçıları!

     Qarşımızda çox məsuliyyətli, gərgin bir dövr durur. Artıq Qobustan şəhərində çox böyük abadlıq, quruculuq və yaşıllaşdırma işlərinə başlamışıq. Hər bir aktivə şəhərin 55 evi və ətrafının abadlaşdırılmasını təşkil etmək, həmin ailələrin problemlərini dərindən öyrənməklə həllinə nail olmaq tapşırığı verilmişdir. Bu bizim həm də vətəndaşlıq borcumuzdur. 
   Kənd təsərrüfatına diqqət daha da artırılmalıdır.Yüksək məhsuldarlığa nail olmaq üçün zəruri tədbirlər görülməlidir. Maldarlıqda cins tərkibini yaxşılaşdırmaqla ət, süd istehsalını artırmalıyıq. Quşçuluq inkişaf etdirilməlidir. 
   Son vaxtlar biz ərazi nümayəndəsi vəzifəsinə daha təcrübəli, rayon icra hakimiyyətində formalaşmış kadrların göndərilməsinə üstünlük veririk. Təklə, Xilmilli, Dərəkənd, Nabur kəndlərinə kadrlar İcra Hakimiyyətinin Başçısı Aparatında işləmiş şəxslər təyin edilmişdir. Bu kadrlar da nümunə olmalıdırlar və eyni zamanda digər nümayəndələrə köməklik göstərməlidirlər.     

   Əvvəllər yalnız bir ərazi nümayəndəsi qadın olduğu halda, artıq biz Dərəkənd kəndi üzrə Nümayəndəliyə də qadın təyin etmişik. İnanırıq ki, Ərəbşalbaş kəndinin nümayəndəsi Solmaz Mehralıyeva kimi, Lalə Maqsudova da nümunəvi iş quracaqdır. 
      Hörmətli müşavirə iştirakçıları!

      Möhtərəm Prezidentimizi əmin edirəm ki, 12 iyul 2017-ci il tarixdə Nazirlər Kabinetinin 2017-ci ilin birinci yarısının  sosial-iqtisadi inkişafının yekunları və qarşıda duran vəzifələrlə əlaqədar keçirilmiş iclasındakı tapşırıqlarının hər biri rayonumuzda yüksək səviyyədə həyata keçiriləcək,  rayonumuzun sosial-iqtisadi inkişafının sürətləndirilməsi, sahibkarlığın inkişafı, kənd təsərrüfatı məhsulları istehsalının artırılması üçün qarşıya qoyulmuş bütün vəzifələri layiqincə yerinə yetirəcəyik.

     Diqqətinizə görə sağ olun.

